
Ribhuproktam Sarvamasadevanirupanam

ఋభుప్రోక్తం   సర్వమసదేవనిరూపణమ్

(తత్సర్వమసదేవ హి /అసదేవ హి కేవలమ్)

(ఋభునిదాఘసంవాదే)
అత్యన్తం దుర్లభం  వక్ష్యే వేదశాస్త్రాగమాదిషు  ।
శ‍ృణ్వన్తు సావధానేన అసదేవ హి కేవలమ్ ॥ ౧౬.౧॥
యత్కిఞ్చిద్దృశ్యతే  లోకే యత్కిఞ్చిద్భాషతే సదా ।
యత్కిఞ్చిద్భుజ్యతే క్వాపి తత్సర్వమసదేవ హి ॥ ౧౬.౨॥
యద్యత్కిఞ్చిజ్జపం  వాపి స్నానం వా జలమేవ వా ।
ఆత్మనోఽన్యత్పరం యద్యదసత్సర్వం న సంశయః ॥ ౧౬.౩॥
చిత్తకార్యం బుద్ధికార్యం  మాయాకార్యం తథైవ  హి ।
ఆత్మనోఽన్యత్పరం కిఞ్చిత్తత్సర్వమసదేవ హి ॥ ౧౬.౪॥
అహన్తాయాః పరం రూపం ఇదన్త్వం సత్యమిత్యపి ।
ఆత్మనోఽన్యత్పరం కిఞ్చిత్తత్సర్వమసదేవ హి ॥ ౧౬.౫॥
నానాత్వమేవ రూపత్వం వ్యవహారః క్వచిత్క్వచిత్ ।
ఆత్మీయ ఏవ సర్వత్ర తత్సర్వమసదేవ హి ॥ ౧౬.౬॥
తత్త్వభేదం జగద్భేదం సర్వభేదమసత్యకమ్ ।
ఇచ్ఛాభేదం జగద్భేదం తత్సర్వమసదేవ హి ॥ ౧౬.౭॥
ద్వైతభేదం  చిత్రభేదం  జాగ్రద్భేదం  మనోమయమ్ ।
అహం భేదమిదం భేదమసదేవ హి కేవలమ్ ॥ ౧౬.౮॥
(అహం భేదమిదం భేదం తత్సర్వమసదేవ హి) ॥ ౧౬.౮॥
స్వప్నభేదం సుప్తిభేదం తుర్యభేదమభేదకమ్ ।
కర్తృభేదం కార్యభేదం గుణభేదం రసాత్మకమ్ ।
లిఙ్గభేదమిదమ్భేదమసదేవ  హి కేవలమ్ ॥ ౧౬.౯॥
ఆత్మభేదమసద్భేదం సద్భేదమసదణ్వపి ।

అత్యన్తాభావసద్భేదమసదేవ హి కేవలమ్ ॥ ౧౬.౧౦॥
అస్తిభేదం నాస్తిభేదమభేదం భేదవిభ్రమః  ।
భ్రాన్తిభేదం   భూతిభేదమసదేవ హి కేవలమ్ ॥ ౧౬.౧౧॥
పునరన్యత్ర సద్భేదమిదమన్యత్ర వా భయమ్ ।
పుణ్యభేదం పాపభేదం అసదేవ హి కేవలమ్ ॥ ౧౬.౧౨॥
(పుణ్యభేదం పాపభేదం అసద్భేదమనణ్వపి) ॥ ౧౬.౧౨॥
సఙ్కల్పభేదం తద్భేదం సదా సర్వత్ర భేదకమ్ ।
జ్ఞానాజ్ఞానమయం   సర్వం అసదేవ హి కేవలమ్ ॥ ౧౬.౧౩॥
బ్రహ్మభేదం  క్షత్రభేదం  భూతభౌతికభేదకమ్ ।
ఇదం భేదమహం భేదం అసదేవ హి కేవలమ్ ॥ ౧౬.౧౪॥
వేదభేదం దేవభేదం లోకానాం భేదమీదృశమ్ ।
పఞ్చాక్షరమసన్నిత్యమసదేవ హి కేవలమ్ ॥ ౧౬.౧౫॥
జ్ఞానేన్ద్రియమసన్నిత్యం   కర్మేన్ద్రియమసత్సదా  ।
అసదేవ చ శబ్దాఖ్యం  అసత్యం తత్ఫలం తథా ॥ ౧౬.౧౬॥
అసత్యం పఞ్చభూతాఖ్యమసత్యం పఞ్చదేవతాః ।
అసత్యం పఞ్చకోశాఖ్యమసదేవ హి కేవలమ్ ॥ ౧౬.౧౭॥
అసత్యం షడ్వికారాది అసత్యం షట్కమూర్మిణామ్ ।
అసత్యమరిషడ్వర్గమసత్యం  షడృతుస్తదా (తథా)॥ ౧౬।౧౮॥
అసత్యం ద్వాదశమాసాః అసత్యం వత్సరస్తథా ।
అసత్యం షడవస్థాఖ్యం  షట్కాలమసదేవ హి ॥ ౧౬.౧౯॥
అసత్యమేవ షట్శాస్త్రం  అసదేవ హి కేవలమ్ ।
అసదేవ సదా జ్ఞానం  అసదేవ హి కేవలమ్ ॥ ౧౬.౨౦॥
అనుక్తముక్తం నోక్తం చ అసదేవ హి కేవలమ్ ।
అసత్ప్రకరణం ప్రోక్తం   సర్వవేదేషు దుర్లభమ్  ॥ ౧౬.౨౧॥
॥ ఇతి శివరహస్యాన్తర్గతే  ఋభుప్రోక్తం   సర్వమసదేవనిరూపణం సమ్పూర్ణమ్  ॥
- ॥ శ్రీశివరహస్యమ్  । శఙ్కరాఖ్యః షష్ఠాంశః  । అధ్యాయః ౧౬ । ౧-౨౧॥

Notes :

Shiva Rahasyam Amsa-06 consists of the 50 Adhyaya-s that comprise the Ribhu Gita.

Selected verses from Ribhu Gita have been compiled here based on similarity of content.

